
গৈলন্ত হোকোৰা কুচি ৰামদাস ঠাই॥ ৪১॥

থাকিলা ঘাঘৰি মাজি তাহাঙ্ক নিৰিখি।

তেহোঁ যান্ত লোতকে চঞ্চল কৰি আখি॥

ঘৰিণীয়ো বুঢ়ী আইক নমস্কাৰ কৰি।

সকৰুণ ভাৱে আতি পঠাইলা সাদৰি॥ ৪২॥






—টেম্বুৱানিলৈ পুনৰাগমন—





এহিমতে তৈৰহন্তে চাৰিজন গৈলা।

টেম্বুৱানিবন্ধে গৈয়া উপস্থিত ভৈলা॥

হোঙ্কোৰাকুঞ্জিয়া গিৰি বেটা গয়পাণি।

মহাকুল শুদ্ধ বুঢ়া-আতা তাঙ্ক জানি॥ ৪৩॥






—কন্যাৰ বিবাহ—





আপনাৰ ঘৰক লাগি মতাই আনিলন্ত।

কন্যাখানি বিবাহ তাহান্তে দিয়াইলন্ত॥

দিলা দেৱ মাধৱে বিবাহ বিধিৱতে।

কতোদিন মহাসুখে আছন্ত তহিতে॥ ৪৪॥






—বাণ্ডুকালৈ গমন—





অনন্তৰে বাণ্ডুকাক যাইবে মন ভৈল।

জমাইৰ ঘৰত নিয়া বুঢ়ী আইক থৈল॥

মাৱে জীৱে তাৰা দুই তৈতে বহিলন্ত॥

পিতা পুত্ৰ তাৰা দুই বাণ্ডুকা গৈলন্ত॥ ৪৫॥

শুনিলাহা সাধু সভাসদ নিৰন্তৰ।

দুঃখ ৰূপ কথা যত মাধৱ দেৱৰ॥

ন কৰিবা কদাচিতো ইহাত সংশয়।

